BESONDERE EER VIR ELSENBURG KOLLEGE

Vir enige akademiese instelling is die aanvang van ‘n nuwe jaar vol opleiding uitdagings. Dit is veral waar vir Elsenburg Landboukollege, net buite Stellenbosch, nadat die Wes-Kaapse Departement Landbou onlangs ‘n samewerkingsooreenkoms met ‘n Switserse Landbou Opleidingsagentskap (Centre for International Education in Agriculture, CIEA) onderteken het.  Met hierdie verbintenis het die Kollege onderneem om aan die versoek van die CIEA  te voldoen en die  jaarlikse CIEA Internasionale Landbou Opleidingseminaar te Elsenburg aan te bied. 

Die CIEA Seminaar, wat reeds vir sowat 23 jaar elke aangebied word, is vir die afgelope 10 jaar alternatiewelik in Switserland en in ‘n ontwikkelende land soos  die Landbou Kollege Zamorano in Honduras aangebied. In 2001 is die Seminaar vir die eerste keer na Afrika gebring en het Elsenburg Landboukollege as die eerste gashere opgetree. Dat Elsenburg vir ‘n tweede keer versoek is om die 2003 kursus aan te bied, kan as ‘n besondere eer beskou word, aangesien die maatstawwe wat vir keuring van die gasheer instelling gebruik word, besonder streng is en die CIEA daarmee wil verseker dat ‘n hoë graad van profesionaliteit en standaard jaarliks gehandhaaf word.  Beamptes van die CIEA monitor voortdurend die vordering met die organisasie van die seminaar en woon ook die verrigtinge as waarnemers by.  

Die tema “The role of Agricultural Education and Training within the New Partnership for Africa’s Development (NEPAD)”, skep uitstekende geleenthede vir die rolspelers verbonde aan landboukundige opleidingsinstansies in Afrika om idees en ondervinding uit te ruil. Sprekers van binne, sowel as buite Suid-Afrika, kom hier hulle kundigheid en ervaring van strategiese opleidingsaksies met verteenwoordigers van universiteite, kolleges en ander opleidingskole deel. 

Die Seminaar word van 22 September tot 3 Oktober 2003  op die Elsenburg kampus aangebied en deelnemers sal vir die twee weke in die Kollege koshuise tuisgaan. Die program sluit aanbiedinge van sprekers, geleentheid vir groepwerk, akademiese besoeke en uitstappies, asook sosiale funksies in. Om meer  programinligting en ‘n registrasievorm te bekom , kontak Retha Venter by 

tel 021 8554472, faks 021 8552722 of e-pos reventer@netactive.co.za. 

Dr Pieter van Rooyen, (links) Departmentshoof: Department Landbou, Wes-Kaap oorhandig hier die dokument van ooreenkoms wat onlangs met ‘n Switserse Landbou Opleidingsagentskap die “Centre for International Education in Agriculture” (CIEA), onderteken is, aan Mnr Marius Paulse, Direkteur: Opleiding, Elsenburg Landboukollege. Personeel van Elsenburg het gedurende 2002 die CIEA Seminaar in Switserland bygewoon en dit is hier waar die besondere eer Elsenburg te beurt geval het met die versoek om vir ‘n tweede keer die Seminaar te Elsenburg te huisves.







